
RY MPITONDRA FANJAKANA, MANAO AHOANA NY MIKASIKA NY LALÀNA MIFEHY NY FAHAZOA-MAMANTATRA NY RAHARAHAM-PANJAKANA? MANDROSO NY FOTOANA!
[bookmark: _GoBack]
Tsy nitsahatra ny nitaky ny fandaniana ny lalàna mifehy ny fahazoa-mamantatra ny raharaham-panjakana izahay mpikambana ao anatin'ny fiarahamonimpirenena, tao anatin'ny taona maro. Manao antso avo izahay ankehitriny manoloana ny fahanginana mihoa-pampana mikasika io lalàna io, ny fahataran'ny dingana amin'ny fandaniana azy ary ny tsy fahampian'ny finiavana politika eo anatrehan'izany.

Hamafisina hatrany fa "Manan-jo hahalala vaovao ny tsirairay", araka ny voasoratra ao amin'ny andininy faha-11 amin'ny Lalàmpanorenana; ary "manan-jo haneho hevitra ny olona rehetra; izay manome ihany koa ny fahalalahana hikaroka, handray sy hanaparitaka vaovao ary fanehoan-kevitra na toy inona izany na toy inona", araka ny voalaza ao amin'ny andininy faha-19 amin'ny Fifanarahana iraisam-pirenena mikasika ny zo isam-batan'olona sy ny zo ara-politika. Hatreto anefa dia tsy mbola napetraka teny anivon'ny Antenimiera mihitsy ilay volavolan-dalàna, izay tokony hodinihana mandritra ny fivoriana ara-potoana. Manahy ny mbola hanemorana ny fandaniana io lalàna io indray izahay, satria tena manan-danja lehibe amin'ny fangaraharana sy ny fitantanana amin'ny ankapobeny ny fisian'io lalàna io.

Tsiahivina fa dimy ambin'ny folo (15) taona izay no lasa taorian'ny fanombohan'ny fanoratana ny volavolan-dalàna mifehy ny fahazoa-mamantatra ny raharaham-panjakana, izay nataon'ny Comité pour la Sauvegarde de l'Intégrité tamin'ny taona 2006. Dimy ambin'ny folo taona nisian'ny fampanantenana saingy tsy nisy asa tena nivaingana.

Ny taona 2013-2014 dia namoaka endriny iray amin'ilay volavolan-dalàna ny CSI, izay niendrika Sata mifehy ny fahazoana angom-baovao sy ny fampitana fahalalana. Tsy nafonja ary tsy tena niendrika lalàna akory io sata io, anefa dia vondrona 26 no nanao sonia, anisan'izany ministera miisa dimy (5) sy vondrona 11 eo ambany fiahiany, fiangonana efatra (4), vondrona efatra avy amin'ny sehatra tsy miankina ary vondrona telo hafa.

Tamin'ny taona 2016 dia nanambara ny hidiran'i Madagasikara ao anatin'ny "Partenariat pour un Gouvernement Ouvert", ny Minisitry ny raharaham-bahiny teo aloha, entina hampiroboroboana ny fitondrana tsara tantana, ny mangarahara, ny fandraisana anjaran'ny olompirenena ary ny fikirakirana ny tekinolojia, saingy tsy nisy tohiny ihany koa. Ny 26 septambra 2019 kosa, nanamafy ny fanohanany sy fampanantenany hametraka ilay volavolan-dalàna mandritra ny fivoriana ara-potoana voalohan'ny Antenimiera ho an'ny taona 2020, ny Minisiteran'ny serasera sy ny kolontsaina am-perinasa ankehitriny. Nanomboka ny volana oktobra 2019 hatramin'ny volana aogositra 2020 dia nanatanteraka atrikasa maromaro niarahana tamin'ny solotena samihafa avy amin'ny fanjakana, io ministera io, ary naka ny hevitry ny mpikambana sasany tao anatin'ny fiarahamonimpirenena ihany koa. Efa nohazavaina ampahibemaso ho an'ny besinimaro, tamin'ny 31 aogositra 2020 ihany koa ny rijan-tenin'ilay volavolan-dalàna mifehy ny fahazoa-mamantatra ny raharaham-panjakana.

Taorian'izany, araka ny vaovao eto am-pelatananay dia efa napetraka teny anivon'ny Primatiora ilay volavolan-dalàna tamin'ny 03 septambra 2020, izay naverina napetraka indray ny 11 desambra 2020, rehefa avy noraisina ny tolo-kevitra avy amin'ny Primatiora - tolo-kevitra izay tsy nahazoana fanazavana akory. Notanterahina tamin'ny 19 desambra 2020 ny famakiana voalohany ilay volavolan-dalàna, ary napetraka teo anivon'ny Filankevitry ny Governemanta ny 30 aprily 2021, rehefa vita fanitsiana farany.

Amafisinay amin'ny mpitondra fanjakana fa manamora ny fahazoan'ny olompirenena rehetra ireo tahiri-kevitra manodidina ny raharaham-panjakana ity lalàna ity, sady hifehy ny famoahan'ny tompon'andraiki-panjakana an'ireo tahirin-kevitra ireo. Hihena araka izay ihany koa ny trangana kolikoly noho ny fangaraharan'ny dingana fandraisana ny fanapahan-kevitra sy ny fizotry ny asam-panjakana. Hazava kokoa ny fomba fiasa sy ny fe-potoana entina hamaliana ny fangataham-baovao ataon’ny olompirenena. Ankoatra ireo dia tena hampitombo ny fandraisan'andraikitry ny olompirenena ny fisian'ny lalàna mifehy ny fahazoa-mamantatra ny raharaham-panjakana, noho ny fanamorana tsy misy fetrany ny fanomezana fanampim-panazavana mikasika ny serivisim-panjakana. Tena maika ary zava-dehibe tokoa, araka izany, ny fandaniana ity volavolan-dalàna ity.

Noho ireo rehetra ireo, izahay mpikambana ato anatin'ny fiarahamonimpirenena manao sonia izao fanambarana izao dia mangataka am-panajana ny mba:
- handraisana ny soso-kevitra avy amin'ny mpiara-miombon'antoka rehetra voakasika amin'ilay volavolan-dalàna mifehy ny fahazoa-mamantatra ny raharaham-panjakana, izay efa voaray nandritra ny fakan-kevitra
- hametrahana ilay volavolan-dalàna eo anivon'ny Antenimiera, amin'ny fivoriana ara-potoana farany ho an'ny taona 2021, sy hanaparitahana ny dika voasoratra amin'ilay volavolan-dalàna ho hitan'ny besinimaro
- hamolavolana didy fampiharana dieny ankehitriny mba ho azo hampiharina avy hatrany ilay volavolan-dalàna.

Mangataka ny hisian'ny fifampiresahana mazava eo amin'ny mpiara-miombon'antoka rehetra ihany koa izahay, raha toa ka misy ny tsy fifankahazoana eo amin'ny andininy voarakitra ao anatin'ilay volavolan-dalàna.

Irina ny mba hanisiam-panitsiana amin’ilay volavolan-dalàna, ho fanomezan-danja ny zo hahalala vaovao.

Antananarivo, faha-03 novambra 2021
· ONG Ivorary
· Transparency International – Initiative Madagascar
· ONG Tolotsoa
· MSIS Tatao
· CCOC (Collectif des Citoyens et des Organisations Citoyennes)
· ONG SAHA
· ONG HITSY
· OIMP (Observatoire Indépendant des Marchés Publics)
· ONG Ravintsara
· DRV (Dinika sy Rindran’ny Vehivavy)
· MonEPT
· Mouvement ROHY 
· SIF (Sehatra Iombonana ho an’ny Fananan-tany)

